
KOMISIONERI PËR MBROJTJEN NGA DISKRIMINIMI 
 

Nr. 1178/4 Prot.               Tiranë, më  09  . 11  . 2022 

 

 

V E N D I M 

 

Nr.  203  , Datë  09  .  11 .  2022  

 

Bazuar në nenin 32/1/a dhe nenin 33 të ligjit 10221/2010 “Për Mbrojtjen nga Diskriminimi”, të 

ndryshuar, Komisioneri për Mbrojtjen nga Diskriminimi mori në shqyrtim ankesën nr. 129 Regj., 

datë 07.09.2022, e sjellë nga Lëvizja Rinore Egjiptiane Rome (LRER), në emër të 15 

(pesëmbëdhjetë) familjeve rome e egjiptiane
1
, kundër Ujësjellës Kanalizime Elbasan sh. a, me 

pretendimin e diskriminimit të tyre, për shkak të “gjendjes ekonomike” dhe “etnisë”. 

  

Në përfundim të shqyrtimit të ankesës, Komisioneri për Mbrojtjen nga Diskriminimi, 

 

K O N S T A T O I: 

 

I. Parashtrimi i fakteve sipas subjektit ankues. 

Në ankesën e sjellë pranë KMD-së, Lëvizja Rinore Egjiptiane Rome (LRER), ka pretenduar se 

rreth 30 familje të minoritetit rom e egjiptian, banues të Bashkisë Elbasan, janë diskriminuar nga 

ana e Ujësjellës Kanalizime Elbasan sh. a, duke parashtruar, ndër të tjera se: 

“Nga ana e Ujësjellës Kanalizime Elbasan, në kuadër të një fushate prej muajit Mars 2022, për 

mbledhjen e debive të prapambetura, një numri të konsiderueshëm familjesh të minoritetit rom e 

egjiptian, banorë të Bashkisë Elbasan, i është ndërprerë furnizimi me ujë të pijshëm në banesat e 

tyre, për shkak të mospagesës nga ana e tyre të debive të akumuluara ndër vite”. 

Në përfundim, LRER, kërkon nga Komisioneri për Mbrojtjen nga Diskriminimi konstatimin e 

diskriminimit nga ana e UK Elbasan, të këtyre familjeve të minoritetit rom e egjiptian, banorë të 

Bashkisë Elbasan, për shkak të “gjendjes ekonomike” dhe “etnisë”, marrjen e masave për 

rilidhjen e menjëheshme të ujit, si dhe të Akt-Marrëveshjes, ku të përcaktohet një vlerë e 

arsyeshme dhe e përballueshme për t’u paguar prej tyre me këste mujore. 

                                                           
1
 Referuar Autorizimit datë 24.08.2022, firmosur nga përfaqësuesit e 15 familjeve të minoritetit rom e egjiptian. 

II. Ndjekja e procedurës për shqyrtimin e ankesës nga Komisioneri. 

Lëvizja Rinore Egjiptiane Rome (LRER), është një organizatë jofitimpurëse, regjistruar si person 

juridik, me vendimin nr. 3754, datë 11.02.2014 të Gjykatës së Rrethit Gjyqësor Tiranë. 

Referuar akteve themeluese, LRER  ka në fokus të veprimtarisë së saj mbrojtjen dhe promovimin 

e të drejtave të komuniteteve rome dhe egjiptiane në Shqipëri, gjë që e legjitimon atë “locus 

standi” për të paraqitur ankesë në emër të komunitetit egjiptian për çdo pretendim për 

diskriminmim për shkak të racës. 

 

Bazuar në ankesën e paraqitur, LRER, pretendon mohimin e barazisë dhe diskriminimin e 

anëtarëve të komunitetit rom e egjiptian, për shkak të etnisë e gjendjes së tyre ekonomike, nga 

ana e UK Elbasan. 

 

Pala ankuese pretendon se, 15 familjet rome e egjiptiane, të cilave iu është ndërprerë furnizimi 

me ujë nga ana e UK Elbasan, në pamundësi financiare për ta paguar atë, janë diskriminuar nga 

ana e UK, lidhur me mosmarrjen e masave për rilidhjen e menjëheshme  të ujit, si dhe të Akt-

Marrëveshjes, ku të përcaktohet një vlerë e arsyeshme dhe e përballueshme për t’u paguar prej 

tyre me këste mujore. 

Bazuar në nenin 32, pika 1, shkronja “b”, të ligjit nr. 10221/2010 “Për Mbrojtjen nga 

Diskriminimi”, të ndryshuar, parashikohet:  

 

“1. Komisioneri ka kompetencë: b) të shqyrtojë ankesat nga organizatat që kanë një interes 

të ligjshëm për të vepruar në emër dhe me pëlqimin me shkrim të individëve ose grupeve të 

individëve që pretendojnë se ka ndodhur diskriminimi ose në emër të tyre për çështje që 

lidhen me interesa kolektive...”. 

 

Bazuar në nenin 4, të ligjit nr. 10221/2010 “Për Mbrojtjen nga Diskriminimi”, të ndryshuar, ku 

përcaktohen subjektet e ligjit, parashikohet:  

1. Ky ligj zbatohet për të gjithë personat, që jetojnë dhe qëndrojnë në territorin e Republikës së 

Shqipërisë. 2. Shtetasit shqiptarë, me banim të përkohshëm ose të përhershëm jashtë kufijve të 

Republikës së Shqipërisë, gëzojnë mbrojtjen, që ofron ky ligj, në marrëdhëniet me organet 

shtetërore shqiptare. 3. Personat fizikë e juridikë të huaj, me banim, vendqëndrim apo seli jashtë 

territorit të Republikës së Shqipërisë, gëzojnë mbrojtjen, që ofron ky ligj, në marrëdhëniet me 

organet shtetërore shqiptare.”  

Bazuar në nenin 32, pika 3, të ligjit nr. 10221/2010 “Për Mbrojtjen nga Diskriminimi”, të 

ndryshuar, përcaktohet se:  

“3. Për shqyrtimin e ankesave që i drejtohen, komisioneri zbaton normat e parashikuara në 

Kodin e Procedurave Administrative, me përjashtim të procedurave që parashikohen nga ky 

ligj”. 

 

Bazuar në nenin 3, pika 7 dhe 8, të Kodit të Procedurave Administrative, përcaktohet se:  

““Palë” është:   

a) çdo person fizik ose juridik, i cili ka të drejtë ose interes legjitim të drejtpërdrejtë në një 

procedurë administrative, siç përcaktohet në nenin 33, pika 1, të këtij Kodi;  

b) një palë që nuk ka një të drejtë ose interes legjitim të drejtpërdrejtë në një procedurë 

administrative, siç përcaktohet në nenin 33, pikat 2 dhe 3, të këtij Kodi, por që të drejtat 

ose interesat e saj ligjshëm mund të cenohen nga rezultati i procedurës. …………..  
 Person është çdo person fizik, juridik, si dhe çdo subjekt i së drejtës, sipas legjislacionit në 

fuqi.” 

 

Referuar nenit 33, pika 1, të Kodit të Procedurave Administrative, përcaktohet se:  

“1. Palë në procedurën administrative, përveç sa parashikohet në nenin 3, të këtij Kodi, është 

çdo person: 

 a) me kërkesë të të cilit ka filluar procedura administrative;  

b) ndaj të cilit ka filluar procedura administrative, ose të cilit i drejtohet apo synohet t’i 
drejtohet vendimi i procedurës administrative; 

 c) me të cilin organi publik synon të lidhë apo ka lidhur një kontratë administrative.............”  
 

Bazuar në nenin 33, pika 3, të LMD-së përcaktohet se:  

“3. Për shqyrtimin e ankesave që i drejtohen, Komisioneri zbaton normat e parashikuara në 

Kodin e Procedurave Administrative, me përjashtim të procedurave që parashikohen nga ky 

ligj”. 

 

Bazuar në këto dispozita ligjore rezulton se kërkesën për të filluar një procedurë administrative 

pranë Komisionerit mund ta bëjë edhe një palë e cila nuk pretendon diskriminim në emrin e vet, 

pra që nuk ka një interes legjitim të drejtëpërdrejtë të vetin. Në këtë rast që kjo palë të 

legjitimohet për të bërë ankesë dhe për të filluar një procedurë administrative pranë Komisionerit 

duhet të provojë se është mbajtëse e interesave kolektive, të cilat nund të cënohen nga procedura 

konkrete administrative. Një palë e tillë duhet të provojë lidhjen e detyrueshme, të drejtpërdrejtë 

që duhet të ekzistojë ndërmjet veprimtarisë që ajo kryen dhe çështjes së paraqitur pranë 

Komisionerit. 

Bazuar në statutin dhe aktin e themelimit, LRER, është një organizatë jofitimprurëse e krijuar, 

me qëllimin që t’u përgjigjet nevojave të grupeve të përjashtuara në Shqipëri, kryesisht 

pjesëtarëve të komunitetit rom e egjiptian. 

 

Sa më sipër, Komisioneri vlerëson se provohet lidhja e detyrueshme, e drejtpërdrejtë që duhet të 

ekzistojë ndërmjet veprimtarisë së LRER-së dhe çështjes që kjo organizatë ka paraqitur. 

Bazuar në këto dispozita ligjore, pala ankuese, LRER, në cilësinë e personit juridik, është subjekt 

i ligjit nr. 10221/2010 “Për Mbrojtjen nga Diskriminimi”, të  ndryshuar, dhe legjitimohet për të 

paraqitur ankesën objekt shqyrtimi, në kuadër të përfaqësimit të interesave të gjithë grupit të 

personave pjesëtarë të komunitetit rom e egjiptian. 

Shkaqet e pretenduara nga ankuesit etnia dhe gjendja ekonomike, janë shkaqe të mbrojtura nga 

neni 1, i ligjit 10 221/2010 “Për Mbrojtjen nga Diskriminimi”, të ndryshuar, ku parashikohet se:  

“Ky ligj rregullon zbatimin dhe respektimin e parimit të barazisë dhe mosdiskriminimit në lidhje 

me racën, etninë, ngjyrën, gjuhën, shtetësinë, bindjet politike, fetare ose filozofike, gjendjen 

ekonomike, arsimore ose shoqërore, gjininë, identitetin gjinor, orientimin seksual, karakteristikat 

e seksit, jetesën me HIV/AIDS, shtatzëninë, përkatësinë prindërore, përgjegjësinë prindërore, 

moshën, gjendjen familjare ose martesore, gjendjen civile, vendbanimin, gjendjen shëndetësore, 

predispozicionet gjenetike, pamjen e jashtme, aftësinë e kufizuar, përkatësinë në një grup të 

veçantë, ose me çdo shkak tjetër.”  

Bazuar në nenin 3, pika 2, të ligjit nr. 10221/2010 “Për Mbrojtjen nga Diskriminimi”, të 

ndryshuar, parashikohet se:  

“2. “Diskriminim i drejtpërdrejtë” është ajo formë diskriminimi që ndodh kur një person ose 

grup personash trajtohen në mënyrë më pak të favorshme sesa një person tjetër, ose një grup 

tjetër personash në një situatë të njëjtë a të ngjashme, bazuar në cilindo shkak të përmendur në 

nenin 1 të këtij ligji”. 

 

Bazuar në nenin 7, pika 1, të Ligjit nr. 10221/2010 “Për Mbrojtjen nga Diskriminimi”, të 

ndryshuar, mbrojtja nga diskriminimi garantohet ndaj çdo veprimi ose mosveprimi të  

autoriteteve publike ose personave fizikë a juridikë, që marrin pjesë në jetën dhe sektorët publikë 

ose privatë, që krijojnë baza për mohimin e barazisë ndaj një personi apo grupi personash, ose që 

i ekspozon ata ndaj një trajtimi të padrejtë dhe jo të barabartë, kur ata ndodhen në rrethana të 

njëjta ose të ngjashme, në krahasim me persona të tjerë ose grupe të tjera personash. 

 

Mbrojtja nga diskriminimi në fushën e ofrimit të të mirave dhe shërbimeve, gëzon një mbrojtje të 

veçantë në kuadër të Kreut IV, të ligjit nr. 10221, datë 04.02.2010 “Për Mbrojtjen nga 

Diskriminimi”, të ndryshuar. Konkretisht në nenin 20, pikat 1 dhe 2, të po këtij ligji, përcaktohet 

se:  

“1. Personi fizik ose juridik që ofron të mira apo shërbime për publikun, me pagesë ose jo, 

ndalohet të diskriminojë një person tjetër, i cili kërkon t'i arrijë ose t'i përdorë ato: 

a) duke refuzuar t'i japë një personi apo grupi personash të mira apo shërbime për shkaqet e 

përmendura në nenin 1 të këtij ligji;   

b) duke refuzuar t'i ofrojë një personi të mira apo shërbime në mënyrë të ngjashme, ose me cilësi 

të ngjashme, ose në kushte të ngjashme me ato në të cilat këto të mira apo shërbime i ofrohen 

publikut në përgjithësi. 

 2. Pika 1 e këtij neni zbatohet veçanërisht për: … 

c) kontributin dhe mundësinë për të përfituar të mira nga skemat e mbrojtjes shoqërore, duke 

përfshirë asistencë sociale, sigurime shoqërore, mbrojtje të fëmijëve, përfitim për shkak të 

aftësisë së kufizuar, apo ndonjë skemë tjetër të mbrojtjes sociale ose avantazh tjetër social të 

ofruar për publikun...” 

Ankesa e paraqitur është në përputhje me kërkesat e nenit 33, pika 3, të ligjit nr.10221/2010 

“Për Mbrojtjen nga Diskriminimi”, të ndryshuar dhe u pranua për shqyrtim, pasi nuk ekziston 

asnjë nga shkaqet për mospranim të përcaktuara nga neni 33, pika 4, të po këtij ligji.   

 

Në zbatim të parashikimeve ligjore, të neneve 32 dhe 33, të ligjit nr. 10 221/2010 “Për Mbrojtjen 

nga Diskriminimi”, të ndryshuar, Komisioneri ka shqyrtuar çështjen duke ndërmarrë hapat si më 

poshtë: 

 

1. Nëpërmjet shkresës nr. 1178/2 prot., datë 14.09.2022 nga ana e KMD-së i është kërkuar 

informacion Ujësjellës Kanalizime Elbasan sh.a, si palë kundër së cilës është paraqitur 

ankesa.  

2. Në mungesë të reagimit zyrtar të UK Elbasan sh.a, nëpërmjet shkresës me nr. 1178/4 

prot., datë 13.10.2022, Komisioneri i është drejtuar sërish UK Elbasan sh.a dhe ka 

kërkuar të dërgonin si më poshtë citohet: 

- Parashtrime lidhur me pretendimet për diskriminim të këtyre familjeve rome e egjiptiane 

nga ana e UK Elbasan. 

- Kopje të kërkesave të paraqituar nga anëtarë të këtij minoriteti lidhur me lidhjen e një 

Akt-Marrëveshjeje me UK Elbasan, nëse ka të tilla. 

- Informacion lidhur me faktin e konsiderimit të lidhjes së një Akt-Marrëveshjeje nga ana e 

UK Elbasan sh.a, ku të jenë vlerësuar kriteret lehtësuese dhe të arsyeshme lidhur me 

përballimin e pagesës, të ndarë në këste mujore, sipas mundësisë së tyre financiare. 

- Informacion nëse janë lidhur Akt-Marrëveshje të njëjta apo të ngjashme me 

familje/abonentë të tjerë, në pamundësi financiare si subjektet ankues. Nëse po, kopje të 

këtyre akteve.  

- Informacion dhe dokumentacion provues lidhur me mënyrën e pagesës së faturave 

mujore të familjeve/abonentëve të tjerë, në kushte të njëjta apo të ngjashme me këto 

subjekte ankues. 

- Cilat janë masat e ndërmarra nga ana shoqërisë UK Elbasan sh.a, konkretisht, lidhur me 

këtë problematikë jetike të ankuesve, pjesë të minoritetit rom e egjiptian? 

- Çdo informacion tjetër që gjykohet i arsyeshëm se do të ndihmonte në sqarimin e plotë të 

kësaj çështjeje. 

 

Në përgjigje të sa më lart, nëpërmjet shkresës me nr. 5182 prot., datë 26.09.2022, UK Elbasan 

sh.a, ndër të tjera, ka informuar Komisionerin se:  

“Shoqëria Ujësjellës Kanalizime, në morinë e lartë të abonentëve të saj, një pjesë e madhe e të 

cilëve janë abonentë të rregullt, të cilët paguajnë rregullisht, çdo faturë tatimore të shitjes së ujit 

të pijshëm çdo muaj, ka dhe abonentë debitorë ndaj UKE-së, duke ju shprehur me bindje se nuk 

ka vend për diskriminim të komuniteteve pjesë e të cilëve janë edhe abonentët të cilët keni cituar 

në listën e sjellë. 

................ 

Shoqëria UKE, për t’i ardhur në ndihmë konsumatorëve, në periudha të ndryshme ka aplikuar 

mënyra të trajtimit të detyrimeve të prapambetura për të gjithë abonentët debitorë, sipas akt-

marrëveshjeve në të cilat parashikohet pagesa fillestare që është gjysma e vlerës së debisë dhe 

pjesa tjetër shlyhet çdo muaj dhe përfshin një sasi pagese e përcaktuar në akt-marrëveshje dhe 

vlerën e faturës aktuale. 

Në dijeninë tonë rreth muajit prill 2022, sipas një kërkese të disa abonentëve debitorë, në kushte 

ekstremisht të rënda ekonomike, trajtuar me ndihmë ekonomike, të cilët u verifikuan një për një 

sipas dokumenteve të kërkuara nga ana jonë, u aplikua një akt-marrëveshje më lehtësuese, e cila 

përfshinte pagesën 500 lekë fillimisht dhe çdo muaj pagesën e muajit aktual dhe një të 

prapambetur”. 

 

3. Në zbatim të parimit të kontradiktoritetit e transparencës, për një gjykim sa më të drejtë të 

çështjes, LRER-së, është njohur nëpërmjet e-mailit, me qëndrimin dhe përgjigjen 

shkresore të UKE, lidhur me trajtimin e problematikës së subjekteve ankues. 

Pasi është njohur me qëndrimin e provat e sjella nga UKE, përfaqësuesi i LRER-së, nëpërmjet e-

mailit të dërguar me datë 07.11.2022, është tërhequr nga ankesa e bërë pranë KMD-së, pasi ka 

vlerësuar reagimin e UKE-së dhe masat e ndërmarra prej tyre, pas ndërmjetësimit të 

Komisionerit, për zgjidhjen përfundimtare të çështjes së nënshkrimit të aktmarrëveshjeve 

lehtësuese për familjet të cilat përfqaësonte pranë KMD-së.  

 

Në këto kushte, Komisioneri vlerëson se qëllimi për të cilin ishte filluar hetimi administrativ 

është përmbushur në thelb
2
, dhe në referencë të nenit 33, pika 9, të ligjit 10221/2010 “Për 

Mbrojtjen nga Diskriminimi”, të ndryshuar, ku parashikohet se: “Kur e sheh të përshtatshme, 

Komisioneri kërkon të arrijë marrëveshje pajtimi mes ankuesit dhe personit kundër së cilit është 

paraqitur ankesa”, KMD vlerëson se është arritur efektiviteti dhe qëllimi për të cilin ishte 

iniciuar ankesa.  

Në nenin 90/3 të ligjit nr. 44/2015 “Kodi i Procedurave Administrative i Republikës së 

Shqipërisë” parashikohet përfundimi i procedurës administrative: “Procedura administrative, e 

nisur me kërkesë apo kryesisht, deklarohet e përfunduar pa një vendim përfundimtar për 

çështjen, në rastet e parashikuara në nenet 93-96 të këtij Kodi. Deklarata e përfundimit të 

procedurës administrative, pa një vendim përfundimtar për çështjen, përbën akt administrativ”.  

Njëkohësisht, në referencë të nenit 94/1, të ligjit nr. 44/2015 “Kodi i Procedurave Administrative 

i Republikës së Shqipërisë”, i cili parashikon se: “Si rregull, në procedurën administrative të 

nisur me kërkesë, organi publik deklaron përfundimin e saj pa një vendim përfundimtar për 

çështjen, nëse pala që ka paraqitur kërkesën e tërheq atë”, Komisioneri deklaron përfundimin e 

saj pa një vendim përfundimtar. 

                                                           
2
 Për analogji citojmë vendimin me nr. 103, datë 01.08.2019, të KMD-së, vendimin nr. 210, datë 28.10.2021, KMD-

së. 

Adresa: Rruga e Durrësit,  Kodi Postar 1001, Tiranë , Tel: +355 4 2431078, E-mail: info@kmd.al, Web: www.kmd.al 

 

 

PËR KËTO ARSYE: 

 

Mbështetur në nenin 90/3 dhe 94/1, të ligjit nr. 44/2015 “Kodi i Procedurave Administrative i 

Republikës së Shqipërisë”, nenin 1, nenin 7, pika 1, neni 20 dhe 21, pika 1, nenin 32, pika 1, 

shkronja a) e nenin 33, pikat 9-10, të ligjit nr. 10221, datë 04.02.2010 “Për Mbrojtjen nga 

Diskriminimi”, të ndryshuar,  

 

 Komisioneri për Mbrojtjen nga Diskriminimi, 

 

 

 

V E N D O S I: 

 

1. Të deklarojë të përfunduar proçedurën administrative për shqyrtimin e ankesës nr. 129 

Regj., datë 07.09.2022, të Lëvizjes Rinore Egjiptiane Rome (LRER), pasi është arritur 

efektiviteti dhe qëllimi, për të cilin kishte filluar procedura hetimore. 

 

2. Kundër këtij vendimi lejohet ankim në Gjykatën Administrative të Shkallës së Parë 

Tiranë, brenda 45 ditëve nga marrja dijeni. 

 

 

 KOMISIONERI 
 
 
  Robert GAJDA 

